
«ՏՆՏԵՍԱԿԱՆ ՄՐՑԱԿՑՈՒԹՅԱՆ ՊԱՇՏՊԱՆՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԵՎ «ԱՌԵՎՏՐԻ ԵՎ ԾԱՌԱՅՈՒԹՅՈՒՆՆԵՐԻ ՄԱՍԻՆ» ՕՐԵՆՔՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔՆԵՐԻ ՆԱԽԱԳԾԵՐԻ

	1. Պետական եկամուտների կոմիտե
	29.03.2023թ.

	
	N 01/3-4/18528-2023

	Հայաստանի Հանրապետության պետական եկամուտների կոմիտեն քննարկել է «Տնտեսական մրցակցության պաշտպանության մասին» օրենքում փոփոխություններ և լրացումներ կատարելու մասին», «Առևտրի և ծառայությունների մասին» օրենքում լրացումներ կատարելու մասին» և «Պետական տուրքի մասին» օրենքում լրացում կատարելու մասին» օրենքների նախագծերը, ինչի կապակցությամբ հայտնում ենք, որ նախագծերով առաջարկվող կարգավորումների վերաբերյալ առարկություններ և առաջարկություններ չկան:
	

	2. Ֆինանսների նախարարություն
	20.04.2023թ.

	
	N 01/2-3/6300-2023

	«Տնտեսական մրցակցության պաշտպանության մասին» օրենքում փոփոխություններ և լրացումներ կատարելու մասին», «Առևտրի և ծառայությունների մասին» օրենքում լրացումներ կատարելու մասին» և «Պետական տուրքի մասին» օրենքում լրացում կատարելու մասին» ՀՀ օրենքների նախագծերի վերաբերյալ հայտնում ենք հետևյալը։
«Տնտեսական մրցակցության պաշտպանության մասին» օրենքում փոփոխություններ և լրացումներ կատարելու մասին» ՀՀ օրենքի նախագծի 4-րդ հոդվածով առաջարկվում է սահմանել, որ համակենտրոնացման գնահատման համար դիմում ներկայացնողը կամ ներկայացնողներից մեկը դիմումին կից ներկայացնում է նաև «Պետական տուրքի մասին» ՀՀ օրենքով սահմանված կարգով և չափով պետական տուրքը վճարած լինելը հավաստող փաստաթղթի բնօրինակը կամ համապատասխան գանձապետական հաշվին փոխանցումը հավաստող համապատասխան ծածկագիրը՝ տրամադրված վճարահաշվարկային կազմակերպության կողմից:
«Պետական տուրքի մասին» օրենքում լրացում կատարելու մասին» ՀՀ օրենքի նախագծի 1-ին հոդվածով առաջարկվում է «Պետական տուրքի մասին» ՀՀ օրենքի (այսուհետ՝ Օրենք) 19-րդ հոդվածի «18. ԳՈՐԾՈՒՆԵՈՒԹՅԱՆ ԱՅԼ ԲՆԱԳԱՎԱՌՆԵՐ» բաժնում լրացնել 21-րդ կետ և պետական տուրք սահմանել համակենտրոնացման գնահատման վարույթ հարուցելու համար:
Վերոգրյալի կապակցությամբ, հայտնում ենք, որ Օրենքի 19-րդ հոդվածով սահմանված են լիցենզավորման ենթակա կամ թույլտվություններով գործունեություն իրականացնելու նպատակով լիցենզիաներ, արտոնագրեր (թույլտվություններ) տալու համար պետական տուրքի դրույքաչափերը, իսկ Օրենքի 20-րդ հոդվածով սահմանված են այլ ծառայությունների կամ գործողությունների համար պետական տուրքի դրույքաչափերը: Ուստի, առաջարկում ենք «Պետական տուրքի մասին» օրենքում լրացում կատարելու մասին» օրենքի նախագծով առաջարկվող պետական տուրքը սահմանել Օրենքի 20-րդ հոդվածում:
Միաժամանակ, հայտնում ենք, որ ներկա փուլում ՀՀ ֆինանսների նախարարության կողմից աշխատանքներ են իրականացվում պետական տուրքի համակարգի վերանայման նպատակով և համակարգի վերանայման ուղղությունների վերաբերյալ առաջարկություններ ստանալու համար համապատասխան գրություն է ներկայացվել պետական տուրք գանձող պետական մարմիններին: Ընդ որում, վերոնշյալ գրությամբ հայտնել ենք, որ պետական տուրքի համակարգը վերանայելու առաջարկությունները մշակելիս և պետական տուրքերի նոր չափերը որոշելիս, մասնավորապես, պետք է հաշվի առնել հետևյալ սկզբունքները.
1)	որքան ծախսեր են կատարվում այս կամ այն՝ մեկ միավոր ծառայությունը մատուցելու համար: Մասնավորապես, որքան ծախսեր են կատարվում որևէ տեսակի լիցենզիայի, թույլտվության, արտոնագրի տրամադրման կամ այլ ծառայության մատուցման համար,
2)	որքան ծախսեր են կատարվում այս կամ այն՝ մեկ միավոր ծառայությունը մատուցելուց հետո վարչարարության իրականացման համար: Մասնավորապես, որքան ծախսեր են կատարվում որևէ տեսակի լիցենզիայի, թույլտվության, արտոնագրի տրամադրումից հետո դրանց պահանջների պահպանման նկատմամբ հսկողություն իրականացնելու, պետական տուրքի գումարն օրենսդրությամբ սահմանված ժամկետում չվճարելու դեպքում համապատասխան ընթացակարգեր ապահովելու համար և այլն:
Հաշվի առնելով վերոգրյալը՝ հայտնում ենք, որ համակենտրոնացման գնահատման վարույթ հարուցելու համար նախատեսվող պետական տուրքի դրույքաչափը սահմանելիս անհրաժեշտ է հաշվի առնել նաև վերոնշյալ սկզբունքները:
	Ընդունվել է 
Նախագծերից պետական տուրքի դրույքաչափին վերաբերող կարգավորումները հանվել են։












	
	

	3.Արդարադատության նախարարություն
(Պետական փորձագիտական եզրակացություն)
	04.07.2023

	
	/27.3/31770-2023

	1. ««Տնտեսական մրցակցության պաշտպանության մասին» օրենքում փոփոխություններ և լրացումներ կատարելու մասին» օրենքի նախագծի (այսուհետ՝ Նախագիծ) 2-րդ հոդվածի 1-ին մասի 3-րդ կետով նախատեսվում է «Տնտեսական մրցակցության պաշտպանության մասին» օրենքի (այսուհետ՝ Օրենք) 12-րդ հոդվածի 3-րդ մասի 11-րդ կետը շարադրել նոր խմբագրությամբ, որի արդյունքում՝ բանակցային ուժեղ դիրքի չարաշահում է համարվում՝ բանակցային ուժեղ դիրք ունեցող գյուղատնտեսական արտադրանք ձեռքբերող տնտեսվարող սուբյեկտի կողմից հաշվարկային փաստաթղթերով կամ պայմանագրով նախատեսված վճարումների չիրականացումը՝ մատակարարի կողմից հաշվարկային փաստաթղթերի դուրսգրման, իսկ հաշվարկային փաստաթուղթ դուրս գրած չլինելու դեպքում՝ գյուղատնտեսական արտադրանքի մատակարարման պահից 30 օրացուցային օրվա ընթացքում: Գտնում ենք՝ հստակեցման կարիք ունի, թե հաշվարկային փաստաթուղթ դուրս գրած չլինելու դեպքում գործնականում հնարավոր է արդյոք պարզել մատակարարման պահը, որն էլ հիմք կհանդիսանա ժամկետի հաշվարկման համար: 
	Չի ընդունվել
«Տնտեսական մրցակցության պաշտպանության մասին» օրենքով առաջարկվում է բանակցային ուժեղ դիրքի չարաշահում համարել նաև այն դեպքերը, երբ բանակցային ուժեղ դիրք ունեցող գյուղատնտեսական արտադրանք ձեռք բերող տնտեսավարող սուբյեկտի կողմից հաշվարկային փաստաթղթերով կամ պայմանագրով նախատեսված վճարումներ չեն իրականացվում մատակարարի կողմից հաշվարկային փաստաթղթերի դուրսգրման, իսկ հաշվարկային փաստաթուղթ դուրս գրված չլինելու դեպքում՝ մասնավորապես գյուղատնտեսական արտադրանք իրացնող ֆիզիկական անձանց դեպքում, մատակարարման պահից 30 օրացուցային օրվա ընթացքում: Հարկ է նկատել, որ օրենսդրական փոփոխության հիմնական նպատակն է ապահովել իրացնող ֆիզիկական անձանց շահերի պաշհպանությունը, որը հնարավոր կլինի իրականցնել բացառապես գյուղատնտեսական արտադրանքի մատակարարման պահից հաշվարկելու դեպքում, ինչը գործնականում նախատեսվում է պայմանագրով։
Տվյալ դեպքում հաշվարկն իրականացվելու է կնքված պայմանագրով սահմանված մատակարարման պահից։

	2. Նախագծի 2-րդ հոդվածի 1-ին մասի 4-րդ կետով նախատեսվում է Օրենքի 12-րդ հոդվածի 3-րդ մասը լրացնել նոր 12-րդ կետով, համաձայն որի՝ բանակցային ուժեղ դիրքի չարաշահում է համարվում՝ եթե բանակցային ուժեղ դիրք ունեցող տնտեսվարող սուբյեկտը թույլ է տվել «Առևտրի և ծառայությունների մասին» օրենքի (այսուհետ՝ Օրենք 1) 15.12-րդ հոդվածով սահմանված վճարումների իրականացման 3 միլիոն դրամի չափով 90 օրացուցային օրվա կամ ավելի ժամկետով կետանց:
Գտնում ենք՝ նախատեսված լրացման արդյունքում անհրաժեշտություն կառաջանա Օրենքի 12-րդ հոդվածի 3-րդ մասի 11-րդ կետի «:» նշանը փոխարինել «.» նշանով:
	Ընդունվել է 
Նախագծում կատարվել են համապատասխան փոփոխություններ։

	3. Նախագծի 4-րդ հոդվածի 1-ին մասի 2-րդ կետով լրացվող 35-րդ կետի «գործողություններ» բառն անհրաժեշտ է փոխարինել «լիազորություններ» բառով՝ հոդվածի վերնագրի և բովանդակության համապատասխանությունն ապահովելու նպատակով: 
	Ընդունվել է
Նախագծում կատարվել են համապատասխան փոփոխություններ։

	4. Նախագծի 7-րդ հոդվածով նոր խմբագրությամբ շարադրվող Օրենքի 63-րդ հոդվածի 1-ին մասով առաջարկում ենք նախատեսել բացառություն նույն հոդվածի այլ մասերով նախատեսված դեպքերի համար: 
	Ընդունվել է
Նախագծում կատարվել են համապատասխան փոփոխություններ։

	5. Նախագծի 7-րդ հոդվածով նոր խմբագրությամբ շարադրվող Օրենքի 63-րդ հոդվածի 5-րդ մասում վերանայման կարիք ունի «այդպիսի նման գործով» ձևակերպումը՝ անհասկանալի է «այդպիսի» և «նման» բառերի միաժամանակյա կիրառումը:
	Ընդունվել է
Նախագծում կատարվել են համապատասխան փոփոխություններ։

	6. Նախագծի 8-րդ հոդվածի ««4-րդ բառով»» բառերն անհրաժեշտ է փոխարինել ««4-րդ» բառով» բառերով:
	Ընդունվել է
Նախագծում կատարվել են համապատասխան փոփոխություններ։

	7. Նախագծի 10-րդ հոդվածի 1-ին մասի «2-րդ հոդվածի 4-րդ մասի, որոնք ուժի մեջ են մտնում» բառերն առաջարկում ենք փոխարինել «2-րդ հոդվածի 1-ին մասի 4-րդ կետի, որն ուժի մեջ է մտնում» բառերով:
	Ընդունվել է
Նախագծում կատարվել են համապատասխան փոփոխություններ։

	8. Նախագծի 10-րդ հոդվածի 3-րդ մասի համաձայն՝ սույն օրենքի 2-րդ հոդվածի 3-րդ մասով և 4-րդ մասով սահմանված ժամկետները մինչև սույն օրենքի ուժի մեջ մտնելը ծագած պարտավորությունների դեպքում հաշվարկվում են սույն օրենքի ուժի մեջ մտնելու օրվանից: Նախագծի 2-րդ հոդվածի 1-ին մասի 3-րդ կետը վերաբերում է բանակցային ուժեղ դիրք ունեցող գյուղատնտեսական արտադրանք ձեռքբերող տնտեսվարող սուբյեկտի կողմից վճարումների չիրականացմանը: Այս կապակցությամբ հարկ է նկատի ունենալ, որ բանակցային ուժեղ դիրք ունեցող գյուղատնտեսական արտադրանք ձեռքբերող տնտեսվարող սուբյեկտի հասկացությունը նախատեսվում է լրացնել Նախագծի 1-ին հոդվածով, իսկ բանակցային ուժեղ դիրք ունեցող գյուղատնտեսական արտադրանք ձեռքբերող տնտեսվարող սուբյեկտ համարվելու համար անհրաժեշտ հասույթի չափը նախատեսվում է սահմանել Նախագծի ուժի մեջ մտնելուց հետո 1 ամսվա ընթացքում: Տվյալ դեպքում նախատեսվում է կարգավորումները տարածել այնպիսի հարաբերությունների վրա, որոնք դեռ առկա չեն եղել, այսինքն՝ մինչև Նախագծի ուժի մեջ մտնելը չի եղել գյուղատնտեսական արտադրանք ձեռքբերող տնտեսվարող սուբյեկտ, սահմանված չեն եղել մատակարարման համար վճարումների ժամկետներ, ուստի գտնում ենք, որ Նախագծով նախատեսված կարգավորումներին հետադարձ ուժ տալն ունի վերանայման կարիք: Նույն դիտարկումը վերաբերում է ««Առևտրի և ծառայությունների մասին» օրենքում լրացումներ կատարելու մասին» օրենքի նախագծի (այսուհետ՝ Նախագիծ 1) 4-րդ հոդվածի 2-րդ մասին, որը վերաբերում է մինչև Նախագիծ 1-ի ուժի մեջ մտնելն առևտրային ցանցի կողմից մատակարարների նկատմամբ ունեցած պարտավորությունների հաշվարկմանը, մինչդեռ՝ առևտրային ցանց հասկացությունը, ինչպես նաև վերջինիս կողմից մատակարարին վճարում իրականացնելու համար ժամկետները սահմանվում են Նախագիծ 1-ով, ուստի մինչև Նախագիծ 1-ի ուժի մեջ մտնելը ծագած հարաբերությունների մասով նախատեսված անցումային դրույթն ունի վերանայման կարիք: 
Բացի այդ, «3-րդ մասով և 4-րդ մասով» բառերն անհրաժեշտ է փոխարինել «1-ին մասի 3-րդ և 4-րդ կետերով» բառերով:
	Մասամբ է ընդունվել 
 «Տնտեսական մրցակցության պաշտպանության մասին» օրենքում փոփոխություններ և լրացումներ կատարելու մասին» օրենքի նախագծով բանակցային ուժեղ դիրք ունեցող գյուղատնտեսական արտադրանք ձեռք բերող տնտեսավարող սուբյեկտի կողմից վճարումների չիրականացմանը մատակարարի կողմից  հաշվարկային փաստաթղթերի դուրսգրման, իսկ հաշվարկային փաստաթուղթ դուրս գրած չլինելու դեպքում՝ գյուղատնտեսական արտադրանքի մատակարարման պահից 30 օրացուցային օրվա ընթացքում իրականացնելը, 
որպես բանակցային ուժեղ դիրքի չարաշահման նոր դրսևորում նախատեսելը նպատակ ունի կարգավորելու գյուղատնտեսական արտադրանք ձեռք բերող տնտեսավարող սուբյեկտների կողմից վճարումների հետ կապված հարաբերությունները։ Ընդ որում, հարկ է նշել, որ պայմանավորված գյուղատնտեսական արտադրանքի սեզոնային բնույթով, նախագծով առաջարկվող կարգավորումներն ըստ էության տարածվելու են շարունակվող հարաբերությունների նկատմամբ՝ ապահովելով բոլոր սուբյեկտների համար հավասար մրցակցային պայմաններ։
Ինչ վերաբերում է առևտրային ցանցերին և մատակարարներին վերաբերող իրավահարաբերություններին՝ հարկ է նկատել, որ Նախածերով սահմանված է մինչև ուժի մեջ մտնելը եռամսյա ժամկետ, որի ընթացքում նախատեսվում է, որ տնտեսավարող սուբյեկտներն արդեն իսկ կհամաձայնեցնեն իրենց գործողությունները նախատեսված կարգավորումներին։

	9. Նախագիծ 1-ի 1-ին հոդվածով նախատեսվում է լրացումներ կատարել Օրենք 1-ի 2-րդ հոդվածում: Առաջարկում ենք նախատեսել նաև փոփոխություն՝ նշված հոդվածի համարակալումը համապատասխանեցնել «Նորմատիվ իրավական ակտերի մասին» օրենքի 14-րդ հոդվածի 3-րդ մասի պահանջին, համաձայն որի՝ օրենսդրական ակտերում հոդվածները բաժանվում են «մասեր» կոչվող միայն համարակալված պարբերությունների: Հոդվածների մասերը կարող են բաժանվել միայն համարակալված կետերի, կետերը` միայն համարակալված ենթակետերի: 
	Ընդունվել է 
Նախագծում կատարվել են համապատասխան փոփոխություններ։

	10. Նախագիծ 1-ի 1-ին հոդվածով նախատեսվում է Օրենք 1-ի 2-րդ հոդվածը լրացնել նոր պարբերությամբ, համաձայն որի՝ առևտրային ցանցը՝ «Տնտեսական մրցակցության պաշտպանության մասին» օրենքի 11-րդ հոդվածի 1-ին մասի 2-րդ և 3-րդ կետերով սահմանված չափանիշներին համապատասխանող տնտեսավարող սուբյեկտն է: Այս կապակցությամբ հարկ է նկատի ունենալ, որ նախատեսված ձևակերպման, մասնավորապես՝ «և» շաղկապի կիրառման արդյունքում առևտրային ցանց համարվելու համար տնտեսվարող սուբյեկտը պետք է բավարարի ինչպես Օրենքի 11-րդ հոդվածի 1-ին մասի 2-րդ, այնպես էլ՝ 3-րդ կետերով նախատեսված պահանջներին միաժամանակ, ուստի, եթե նպատակն է նշված երկու առանձին դեպքերում տնտեսվարող սուբյեկտին առևտրային ցանց համարելը՝ առաջարկում ենք «և» շաղկապը փոխարինել «կամ» շաղկապով: 
	Ընդունվել է 
Նախագծում կատարվել են համապատասխան փոփոխություններ

	11. Նախագիծ 1-ի 1-ին հոդվածի 1-ին մասի 2-րդ կետով նախատեսված լրացումն առաջարկում ենք նախատեսել որպես Օրենք 1-ի 2-րդ հոդվածի 2-րդ մաս:
	Ընդունվել է
Նախագծում կատարվել են համապատասխան փոփոխություններ։

	12. Նախագիծ 1-ի 2-րդ հոդվածով նոր լրացվող 15.9-րդ հոդվածի 2-րդ մասի 1-ին կետը վերաբերում է հավանական մատակարարի ապրանքի ընտրության նվազագույն չափանիշներին և սկզբունքներին, մինչդեռ՝ նոր լրացվող 15.10-րդ հոդվածը վերաբերում է մատակարարի ապրանքի ընտրության նվազագույն պահանջներին և սկզբունքներին, ուստի առաջարկում ենք կարգավորումները համապատասխանեցնել միմյանց:
	Ընդունվել է
Նախագծում կատարվել են համապատասխան փոփոխություններ։

	13. Նախագիծ 1-ի 2-րդ հոդվածով նոր լրացվող 15.10-րդ հոդվածի 1-ին մասով նախատեսվում է, որ առևտրային ցանցերը սահմանում են հավանական մատակարարների ապրանքի ընտրության նվազագույն պահանջներն ու սկզբունքները: Գտնում ենք՝ հստակեցման կարիք ունի, թե ինչ սկզբունքով պետք է սահմանվեն այդ պահանջները, ինչպես նաև որքանով է գործնականում իրատեսական բոլոր ապրանքների ընտրության նվազագույն պահանջների սահմանումը՝ նկատի ունենալով առևտրային ցանցում առկա ապրանքների տեսակների լայն շրջանակը: Բացի այդ, նույն հոդվածի 2-րդ մասում «առևտրային առաջարկի» բառերից առաջ անհրաժեշտ է լրացնել «գրավոր» բառը՝ նկատի ունենալով նույն հոդվածի 3-րդ մասը: 

	Մասամբ է ընդունվել 
Հավանական մատակարարների ապրանքի ընտրության նվազագույն պահանջների ու սկզբունքների սահմանումը նպատակ ունի ավելի կանխատեսելի դարձնել առևտրային ցանցերի գործունեությունը և մատակարարների նկատմամբ խտրական վերաբերմունքի առկայության պարագայում ապահովել վերահսկողական գործիքակազմի կիրառելիության հնարավարություն։
Հաշվի առնելով այն, որ առևտրային ցանցերն իրենց գործունեությունն իրականցնում են տարբեր ոլորտների մատակարարների հետ՝ գործնականում անհնար կլինի օրենսդրական մակարդակում սահմանել սկզբունքներ, որոնցով կարող են առաջնորդվել առևտրային ցանցերը և նման չափանիշների սահմանման առանձնահատկությունները թողնվել են առևտրային ցանցերի հայեցողությանը։

	14. Նախագիծ 1-ի 2-րդ հոդվածով նոր լրացվող 15.11-րդ հոդվածի 2-րդ մասի 3-րդ կետի «:» նշանն անհրաժեշտ է փոխարինել «.» նշանով: Նույն դիտողությունը վերաբերում է Նախագծի 2-րդ հոդվածով նոր լրացվող 15.12-րդ հոդվածի 1-ին մասի 1-ին կետին:
	Ընդունվել է
Նախագծում կատարվել են համապատասխան փոփոխություններ։

	15. Նախագիծ 1-ի 2-րդ հոդվածով նոր լրացվող 15.13-րդ հոդվածի վերնագիրն անհրաժեշտ է համապատասխանեցնել բովանդակությանը, քանի որ նշված հոդվածով ապրանքների գովազդման, ակցիաների իրականացման, արտոնությունների սահմանման վերաբերյալ կարգավորումներ նախատեսված չեն: Նշված հոդվածի 1-ին մասի համաձայն՝ առևտրային ցանցը սահմանում է ապրանքի ցուցադրման պայմանները, այդ թվում՝ ցուցադրման տարբերակները և դրանց համար սահմանված վճարները: Գտնում ենք հստակեցման կարիք ունի, թե ինչպես է գրավոր պայմանագրով ապրանքների ցուցադրման հետ կապված հարաբերությունները կարգավորվելու այն դեպքերում, երբ միաժամանակ մի քանի տնտեսվարող սուբյեկտ միևնույն պայմաններով ցանկություն հայտնեն ապրանքների ցուցադրման համար: 
	Ընդունվել է
Նախագծում կատարվել են համապատասխան փոփոխություններ։

	16. [bookmark: _Hlk139534991]Նախագիծ 1-ի 4-րդ հոդվածի 2-րդ մասում «Սույն օրենքի 15.12-րդ հոդվածի 1-ին մասով» բառերն անհրաժեշտ է փոխարինել «Սույն օրենքի 2-րդ հոդվածով լրացվող 15.12-րդ հոդվածի 1-ին մասով» բառերով:

	Ընդունվել է
Նախագծում կատարվել են համապատասխան փոփոխություններ։

